
Anuttarashtika

ಅನುತ್ತರಾಷ್ಟಿಕಾ

ಸಂಕ್ರಾಮೋಽತ್ರ ನ ಭಾವನಾ ನ ಚ ಕಥಾಯುಕ್ತಿರ್ನ ಚರ್ಚಾ ನ ಚ
ಧ್ಯಾನಂ ವಾ ನ ಚ ಧಾರಣಾ ನ ಚ ಜಪಾಭ್ಯಾಸಪ್ರಯಾಸೋ ನ ಚ .

ತತ್ಕಿಂ ನಾಮ ಸುನಿಶ್ಚಿತಂ ವದ ಪರಂ ಸತ್ಯಂ ಚ ತಚ್ಛ್ರೂಯತಾಂ
ನ ತ್ಯಾಗೀ ನ ಪರಿಗ್ರಹೀ ಭಜ ಸುಖಂ ಸರ್ವಂಯಥಾವಸ್ಥಿತಃ .. 1..
ಸಂಸಾರೋಽಸ್ತಿ ನ ತತ್ತ್ವತಸ್ತನುಭೃತಾಂ ಬಂಧಸ್ಯ ವಾರ್ತೈವ ಕಾ
ಬಂಧೋ ಯಸ್ಯ ನ ಜಾತು ತಸ್ಯ ವಿತಥಾ ಮುಕ್ತಸ್ಯ ಮುಕ್ತಿಕ್ರಿಯಾ .

ಮಿಥ್ಯಾಮೋಹಕೃದೇಷ ರಜ್ಜುಭುಜಗಚ್ಛಾಯಾಪಿಶಾಚಭ್ರಮೋ
ಮಾ ಕಿಂಚಿತ್ತ್ಯಜ ಮಾ ಗೃಹಾಣ ವಿಲಸ್ವಸ್ಥೋ ಯಥಾವಸ್ಥಿತಃ .. 2..
ಪೂಜಾಪೂಜಕಪೂಜ್ಯಭೇದಸರಣಿಃ ಕೇಯಂ ಕಥಾನುತ್ತರೇ ಸಂಕ್ರಾಮಃ
ಕಿಲ ಕಸ್ಯ ಕೇನ ವಿದಧೇ ಕೋ ವಾ ಪ್ರವೇಶಕ್ರಮಃ .
ಮಾಯೇಯಂ ನ ಚಿದದ್ವಯಾತ್ಪರತಯಾ ಭಿನ್ನಾಪ್ಯಹೋ ವರ್ತತೇ
ಸರ್ವಂ ಸ್ವಾನುಭವಸ್ವಭಾವವಿಮಲಂ ಚಿಂತಾಂ ವೃಥಾ ಮಾ ಕೃಥಾಃ .. 3..
ಆನಂದೋಽತ್ರ ನ ವಿತ್ತಮಧ್ಯಮದವನ್ನೈವಾಂಗನಾಸಂಗವತ್
ದೀಪಾರ್ಕೇಂದುಕೃತಪ್ರಭಾಪ್ರಕರವತ್ ನೈವ ಪ್ರಕಾಶೋದಯಃ .
ಹರ್ಷಃ ಸಂಭೃತಭೇದಮುಕ್ತಿಸುಖಭೂರ್ಭಾರಾವತಾರೋಪಮಃ
ಸರ್ವಾದ್ವೈತಪದಸ್ಯ ವಿಸ್ಮೃತನಿಧೇಃ ಪ್ರಾಪ್ತಿಃ ಪ್ರಕಾಶೋದಯಃ .. 4..
ರಾಗದ್ವೇಷಸುಖಾಸುಖೋದಯಲಯಾಹಂಕಾರದೈನ್ಯಾದಯೋಯೇ ಭಾವಾಃ
ಪ್ರವಿಭಾಂತಿ ವಿಶ್ವವಪುಷೋ ಭಿನ್ನಸ್ವಭಾವಾ ನ ತೇ .

ವ್ಯಕ್ತಿಂ ಪಶ್ಯಸಿ ಯಸ್ಯ ಯಸ್ಯ ಸಹಸಾ ತತ್ತತ್ತದೇಕಾತ್ಮತಾ-
ಸಂವಿದ್ರೂಪಮವೇಕ್ಷ್ಯ ಕಿಂ ನ ರಮಸೇ ತದ್ಭಾವನಾನಿರ್ಭರಃ .. 5..
ಪೂರ್ವಾಭಾವಭವಕ್ರಿಯಾ ಹಿ ಸಹಸಾ ಭಾವಾಃ ಸದಾಽಸ್ಮಿನ್ಭವೇ
ಮಧ್ಯಾಕಾರವಿಕಾರಸಂಕರವತಾಂ ತೇಷಾಂ ಕುತಃ ಸತ್ಯತಾ .

ನಿಃಸತ್ಯೇ ಚಪಲೇ ಪ್ರಪಂಚನಿಚಯೇ ಸ್ವಪ್ನಭ್ರಮೇ ಪೇಶಲೇ
ಶಂಕಾತಂಕಕಲಂಕಯುಕ್ತಿಕಲನಾತೀತಃ ಪ್ರಬುದ್ಧೋ ಭವ .. 6..

ಭಾವಾನಾಂ ನ ಸಮುದ್ಭವೋಽಸ್ತಿ ಸಹಜಸ್ತ್ವದ್ಭಾವಿತಾ ಭಾಂತ್ಯಮೀ
ನಿಃಸತ್ಯಾ ಅಪಿ ಸತ್ಯತಾಮನುಭವಭ್ರಾಂತ್ಯಾ ಭಜಂತಿ ಕ್ಷಣಂ .

ಅನುತ್ತರಾಷ್ಟಿಕಾ

ತ್ವತ್ಸಂಕಲ್ಪಜ ಏಷ ವಿಶ್ವಮಹಿಮಾ ನಾಸ್ತ್ಯಸ್ಯ ಜನ್ಮಾನ್ಯತಃ
ತಸ್ಮಾತ್ತ್ವಂ ವಿಭವೇನ ಭಾಸಿ ಭುವನೇಷ್ವೇಕೋಪ್ಯನೇಕಾತ್ಮಕಃ .. 7..
ಯತ್ಸತ್ಯಂ ಯದಸತ್ಯಮಲ್ಪಬಹುಲಂ ನಿತ್ಯಂ ನ ನಿತ್ಯಂ ಚಯತ್
ಯನ್ಮಾಯಾಮಲಿನಂಯದಾತ್ಮವಿಮಲಂ ಚಿದ್ದರ್ಪಣೇ ರಾಜತೇ .

ತತ್ಸರ್ವಂ ಸ್ವವಿಮರ್ಶಸಂವಿದುದಯಾದ್ ರೂಪಪ್ರಕಾಶಾತ್ಮಕಂ
ಜ್ಞಾತ್ವಾ ಸ್ವಾನುಭವಾಧಿರೂಢಮಹಿಮಾ ವಿಶ್ವೇಶ್ವರತ್ವಂ ಭಜ .. 8..

..ಇತಿ ಶ್ರೀಮದಾಚಾರ್ಯಾಭಿನವಗುಪ್ತಪಾದೈರ್ವಿರಚಿತಾನುತ್ತರಾಷ್ಟಿಕಾ ಸಮಾಪ್ತಾ ..

